
Seres vexetais en coreografías florecentes. Grupos procesionais xirando en círculos. Un xardín para
Hermes, heraldo dos deuses, creador das artes e das ciencias, onde se multiplican as transformacións.
Preto, os espíritos da auga revoan, acios anfibios en combustión xeomántica. A lúa sae para Max (é dicir,
Ernst) coa súa penumbra amarelo-verdosa por encima das afastadas montañas baixas e coa súa escritura
xeolóxica escrita polos metais gravados nos seus cantís. As parellas, exuberantes e cálidas, achéganse a
elas, abrázanse e logo cantan os seus triunfos, as súas loitas, as súas esperanzas e as súas desesperan-
zas. Son figuras enxoiadas, sempre a dúo, sobre paisaxes cheas de garras. Logo, nunha bifurcación da
estrada rural bretoa, está a frecha cara a Pont-Aven. Con pinceis, óleos, acrílicos, augadas e pasteis, Gregg
Simpson fixo seus estes horizontes luminosos e resplandecentes. 

Orixinarios de Pont-Aven e trasladados despois a París, un pequeno grupo de artistas, inspirados
por Gaugin e por fontes tutelares das ciencias ocultas e herméticas, buscaron na cor a libre expresión da
emoción a finais do século XIX. Autodenomináronse os Nabis, palabra hebrea que significa 'profeta', e
animaron a transición á abstracción que lanzou a arte moderna. 

Tendendo pontes entre épocas e lugares, a danza continúa. Simpson, atraído desde o principio
polas ciencias ocultas e herméticas, que o levaron a fundar o primeiro grupo surrealista en Vancouver en
1977, ofrece esta homenaxe, tanto a unha arte que foi como á paisaxe e á cultura que atopou alí,
repletos de formas cambiantes e talismáns líricos.

Ao longo deste camiño, seres hieráticos e vivaces lamben os beizos, axustan os seus traxes e
entran en escena, á dereita ou á esquerda. Unha "bailarina ciclópea", inmóbil, míranos, se non directa-
mente, case; o seu único ollo solar arde na negrura do espazo. O seu sorriso azul, que se estende desde
a alba ata o crepúsculo, mantén o ritmo temporal mentres, detrás del, outro ser, co brazo levantado en
sinal de bendición, florece en verdes e púrpuras.

GREGG SIMPSON

Homenaxe aos Nabis:
The Pont-Aven Suite

Luminous Presence, 2022 
Acrílico/lenzo, 91,4 x 50,8 cm



Onde se agruparon os Iniciados, as ondas de súpeto salpican e rompen en bancos de area marrón
claro mentres conversacións íntimas airean temas portátiles. Simpson non nos di cales son. Seica
importa? Non. Un vento de mar entra. E nel, iluminados pola súa tinguidura salina, aínda que só sexa
por un momento, podemos lembrar que ocorreu, cando e como respondemos, sós ou con outras persoas
ás que amamos ou odiamos ou das que gozamos simplemente polo que son, amigos, familiares,
coñecidos, estraños e tamén inimigos. 

Que é entón esta "paisaxe hermética" coas súas árbores dobradas polos vendavais, as súas ondas
afastadas brillando, unha bañista en bikini arrastrada pola circunferencia e o abalo dun océano que une
continentes, pero que ao cruzalo, entre os dous, a deixa libre para conxurar o que queira e o que poida,
feliz coma ela de soñar cos ollos abertos.

"Sunshine Arch" coa súa cabeza dobrada de Oryx, Ibex ou Gacela equilibrada por cornos xemelgos
transpórtanos a unha paisaxe imaxinaria cuxo cromatismo medido refracta o da nosa estrela dadora de
vida. Creou Simpson unha arca visual contra os elementos destrutivos dos que somos presas a medida que
evoluciona o noso século? Ou trátase dunha homenaxe ás mans neolíticas, cuxas secretas imaxes de
animais e seres humanos, debuxadas en covas, nos sorprenderon desde que as descubrimos por primeira
vez, e ás rocas nas que fixeron a súa musculatura? 

A elección é súa.

Pero, elixas o que elixas, debes saber que nesta exposición a arte de Simpson afunde as súas
raíces e florece na Bretaña que creou, con todas as súas pantasmas celtas e espectros munificentes, os
seus aquelarres femininos, as súas escarpaduras esculpidas polo vento e os seus pináculos de roca
retorta e esculpida polas ondas, os seus radiantes ciclos lunares, as súas comunas agrarias e as súas
celebracións estacionais nesta e naquela aldea ou vila ou cidade coma se, reunidos, creasen les paradis
artificiels a partir de dous conxuntos, a natureza e a cultura; cada un transfigurando o outro. A terra, o
aire, a luz e a auga dos que procedemos e os valores que lles devolvemos e intercambiamos entre nós... 

Neste sentido, Homage aux Nabis de Simpson: The Pont-Aven Suite atende ás nosas necesida-
des e desexos, revelando cada un deles de novo. Ao contemplar a súa arte, as xanelas brillan e as portas
ábrense nunha morada tan transparente coma o cristal: unha homenaxe ritual que xoga... do entón ao
agora, do alí ao aquí...

Allan Graubard
Comisario

Nova York, 2025

Les femmes de Pont-Aven, 2022. Acrílico/lenzo, 61 x 81 cm Cyclopean Dancer, 2023. Acrílico/lenzo, 86,36 x 76,2 cm


